
Васіль Захаравіч Корж нарадзіўся ў вёсцы Хорастава Старобінскага 

раёна (сёння Салігорскі раён) Мінскай вобласці ў сялянскай сям’і. У 1921 - 

1925 гг.  В. З. Корж быў актыўным удзельнікам партызанскага руху ў 

Заходняй Беларусі. З 1925 г. працаваў старшынёй калгасаў у Слуцкім і 

Старобінскім раёнах БССР.  

Ва ўзросце  22 гадоў ён далучыўся да партызанскага атрада Кірылы 

Пракопавіча Арлоўскага, разам з ім ваяваў супраць банд Булак-Балаховіча і 

лідэра эсэраў Барыса Савінкава, быў узнагароджаны ордэнам Чырвонага 

Сцяга. 

Пасля Грамадзянскай вайны Васіль Корж арганізоўваў 

сельскагаспадарчыя камуны ў Слуцкім і Старобінскім раёнах. У прыватнасці, 

у 1926 годзе ён арганізаваў першую сельскагаспадарчую камуну ў вёсцы 

Мяцявічы. У 1926-1929 гадах быў старшынёй калгаса і, адначасова, 

знаходзіўся на спецыяльным уліку. 

У 1931 г. пасля заканчэння спецкурсаў АДПУ Корж стаў кіраўніком 

партызанскага руху. У мэтах канспірацыі ён лічыўся інструктарам 

Таварыства садзейнічання абароне, авіяцыйнаму і хімічнаму будаўніцтву, у 

яго падпарадкаванні знаходзіліся 6 памежных раёнаў. У 1931 – 1939 гг. 

Васіль Захаравіч служыў у органах НКВД. У 1936 - 1937 гг. у якасці 

камандзіра інтэрнацыянальнага партызанскага атрада ўдзельнічаў у 

грамадзянскай вайне ў Іспаніі. У 1938 годзе В. З. Корж быў арыштаваны па 

абвінавачванні ў шпіянажы на карысць Польшчы. Больш за месяц правёў у 

Мінскай турме НКУС, але прызнання ў шпіянажы не падпісаў. У 1939 - 1940 

гг. працаваў дырэктарам зернесаўгаса ў Краснадарскім краі, саўгаса ў 

Добрушскім раёне Гомельскай вобласці БССР. З 1940 г. быў загадчыкам 

сектара Пінскага абкама КП(б)Б. 

Нядзіўна,  што менавіта Васіль Корж ужо 22 чэрвеня 1941 года стварыў 

у Пінску першы ў гісторыі Вялікай Айчыннай вайны партызанскі атрад. 

Спачатку партыйнае кіраўніцтва ў штыкі ўспрыняла ідэю Васіля Захаравіча 

аб стварэнні атрада як паражэнчую. Аднак Корж настаяў на сваім, і яму далі 

зялёнае святло. Ён хутка сабраў атрад з 60 чалавек і ў мэтах канспірацыі 

змяніў прозвішча на Камароў. 

28 чэрвеня 1941 года ў раёне вёскі Пасянічы быў дадзены першы бой 

партызанскага атрада пад камандаваннем В. З. Каржа. Гэты бой партызан-

"камароўцаў" (у якім яны не страцілі ніводнага байца) лічыцца самым 

першым у гісторыі партызанскага руху ўсяго былога СССР. 

Увосень 1941 г. В. З. Корж разам з партызанамі Палесся і Міншчыны 

на чале атрада прайшоў рэйдам па раёнах Мінскай і Палескай абласцей. 

Чырвоная Армія адступала да Мінска і далей, і атрад Каржа быў вымушаны 



 

 

змагацца ў аўтаномным рэжыме. Дзякуючы гераізму Веры Харужай, якая 

змагла дабрацца  да Масквы праз лінію фронта, з зімы атрад ужо кіраваўся з 

Мінскага абкама, працаваў у падполлі. 

З 25.08.1942  г. Васіль Захаравіч – член Пінскага падпольнага абкама 

КП(б)Б, адначасова з лістапада 1942 г. камандзір Пінскага партызанскага 

злучэння, які налічваў  у 1943 г. каля 8,5 тыс. партызан.  

Узімку 1942 г. партызаны пад камандаваннем Каржа здзейснілі Санны 

рэйд па тылах немцаў, разграміўшы пры гэтым дзясяткі фашысцкіх 

гарнізонаў. Да 1943-га партызаны ўжо вызвалілі 8 раёнаў. Корж не дазваляў 

сваім байцам бясчынстваваць з мірнымі жыхарамі, і таму тыя заўсёды 

дапамагалі партызанам. Байцы Каржа мінавалі рэйкі і адпраўлялі цягнікі пад 

адхон. Усяго атрад правёў на вайне 1119 дзён і знішчыў 26 тыс. нямецкіх 

салдат.  

У 1944-м Каржу ўручылі Зорку Героя Савецкага Саюза. Ён даслужыўся 

да звання генерал-маёра. 

У мірны час Васіль Захаравіч Корж зноў працаваў старшынёй калгаса. 

Сябраваў з маршалам Георгіем Жукавым. В. З. Корж марыў выдаць кнігу 

сваіх успамінаў, у якіх даваў бесстароннія характарыстыкі некаторых 

кіраўнікоў рэспублікі, з-за чаго цэнзары выкрэслівалі цэлыя старонкі. Пры 

яго жыцці гэтыя мемуары так і не былі надрукаваны. Яго дачка Зінаіда 

перадала летам 2008 года гэтыя мемуары ў Нацыянальны архіў Беларусі. 

Васіль Захаравіч Корж узнагароджаны: Зоркай Героя Савецкага Саюза, 

2-мя ордэнамі Леніна, 2-мя ордэнамі Чырвонага Сцяга, ордэнамі Айчыннай 

вайны 1-й ступені і Чырвонай Зоркі, медалямі. 

У апошнія гады жыцця жыў у горадзе-героі Мінску.  

Памёр Васіль Захаравіч Корж 5 мая 1967 года. Пахаваны на Усходніх 

(Маскоўскіх) могілках у Мінску.  

У мэтах увекавечання памяці славутага партызанскага камандзіра ў 

1973 годзе была прынята пастанова Савета Міністраў Беларусі аб прысваенні 

імя Васіля Захаровіча Каржа сярэдняй школе № 13 г. Пінска. Яго імем 

названы вуліцы ў Мінску, Пінску, Салігорску, Давід-Гарадку, Лунінцы, 

Слоніме. Усталяваны мемарыяльныя дошкі ў Мінску і Салігорску.  Аб 

легендарным партызанскім камандзіру і ўсіх тых, хто ў гады вайны 

знаходзіўся на перадавой лініі барацьбы за вызваленне Беларусі, на студыі 

"Беларусьфільм” быў зняты двухсерыйны фільм “Третьего не дано” (1980 г., 

рэжысёр  І. Дабралюбаў). У вёсцы Хорастава ўдзячныя вяскоўцы ўсталявалі 

помнік свайму слаўнаму земляку. 

